
«Каллех пуҫланчӗ, тупата…» 

 

Каллех пуҫланчӗ, тупата, 

Ҫак ҫут тӗнче нуши... 

Мӗн тупрӑм эп сан ҫумӑнта – 

Ҫӑтмах-ши, тамӑк-ши? 

 

Мӗн-ма пӗр сивӗннӗ чӗрем 

Вутланчӗ ҫӗнӗлле? 

Нивушлӗ шӑннӑ пӗрчӗрен 

Калча та кӗтмелле? 

 

Персе ӳкернӗ кӑйкӑра 

Чӗнет-шим-ха вӗҫев? 

Е тӗлӗк те тӑрантарать 

Хӳтевсӗр кӗлмӗҫе? 

 

Мӗскер ку – чӑнлӑх е юмах? 

Кала-ха пӗрех хут, 

Кала пӗртен-пӗрех сӑмах – 

Тӑван-и эс е ют? 

 

Сан куллуна, сан ӑшшуна 

Ӗненмелле-ши ман? 

Ӗненӗттӗм те – ӑш ҫунать: 

Хӑҫантанпа курман! 

 

Хӑҫантанпа сан ытамун 

Ачашлӑхне туйса 

Вӗрин-вӗрин чупман-ши юн – 

Хаваслӑн, тап-тасан! 

 

Ак халь те симӗс пуйӑспа 

Эс вӗҫнӗ аякка, 

Мӗнле мулпа, мӗнле сӑйпа 

Эп тытӑп кайӑка. 

 

Ҫук марччӗ-ха ӑс паракан: 

«Лӑплан та сапӑрлан...» 

Анчах ҫавна илтмест-ҫке ман 

Чӗремҫӗм-шӑпӑрлан. 

 

Мӗн-ма пӗлсе тӑрсах тарать 

Вӑл канлӗх сӑпкинчен? 

Мӗн-ма тек асаплантарать 



Хӑйне кӗл пуличчен? 

 

Ҫапла-ҫке ӗнтӗ, тупата, 

Тӗнчемӗр тамаши. 

Мӗн тупӑп эп сан ҫумӑнта – 

Ҫӑтмах-ши, тамӑк-ши? 

